Nafarroako Parlamentuko Mahaiak, 2013ko azaroaren 11n egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Amaya Zarranz Errea andreak aurkezturiko mozioa, zeinaren bidez Nafarroako Gobernua premiatzen baita Nafarroako boluntario-entitateen erregistro bateratua sor dezan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko azaroaren 11n

Lehendakaria: Alberto Catalán Higueras

MOZIOAREN TESTUA

Nafarroako Parlamentuko Parlamentu-talde Popularreko foru parlamentari Amaya Zarranz Errea andreak, Legebiltzarreko Erregelamenduan ezarritakoaren babesean, Nafarroako Gobernua Boluntarioen Erregistroa sortzera premiatzen duen mozio hau aurkeztu du, Osoko Bilkuran eztabaidatzeko eta onesteko.

Boluntariotzaren egungo egoera eta Bolondres lanari buruzko martxoaren 27ko 2/1998 Foru Legeak izandako garapena izan zen boluntario-entitateek orain dela gutxi Iruñean egindako Nafarroako bigarren jardunaldien ardatzetako bat.

Foru lege hori 1998ko ekainean indarrean sartu zenetik igarotako denboran egiaztatu ahal izan da, alde batetik, arauaren garapen eza, eta, bestetik, gero eta garrantzitsuagoa eta nabarmenagoa dela boluntariotzaren eginkizuna gaur egungo gizartean eta, zehazki, Nafarroan.

Beste erkidego batzuek ez bezala, Nafarroak gaur egun ez dauka boluntario-entitateen erregistro bateraturik. Horrek, lehenik eta behin, eragotzi egiten du mugimendu horrek gure erkidegoan bizi duen egoerari eta bere potentzialtasun osoari buruzko erradiografia zehatz bat edukitzea.

Boluntarioen Nafarroako Plataformak adierazi du erregistro bat sortzea dela mugimendu horrek egun dituen lehendabiziko beharrizanetako bat.

Martxoaren 27ko 2/1998 Foru Legean behin baino gehiagotan aipatzen da boluntario-entitateen erregistroa. Halatan, xedapen gehigarri bakarrak ondokoa ezartzen du: 

“Nafarroako Gobernuak, gehienez ere Foru Lege honek indarra hartu eta urtebeteko epearen barrenean, ondokoei buruzko erregelamenduak onetsiko ditu: Bolondres Entitateen Erregistroa (...)”.

Horregatik guztiagatik, ondokoa proposatzen da:

Nafarroako Parlamentuak Nafarroako Gobernua premiatzen du hiru hilabeteko epean Nafarroako boluntario-entitateen erregistro bateratua sor dezan.

Iruñean, 2013ko azaroaren 5ean

Foru parlamentaria: Amaya Zarranz Errea

